
Ngkolesiya
Olo Iyoswo loso Poul Aꞌamu

Ngkolesiya somneꞌno
Mtɨꞌmokumentisofoho.

Olo Hungkuno Sɨmoꞌmjofoho.
Jisas ahwomomneꞌno nto sɨmentiso

sohonta soswo tɨwenti-tuꞌnji (22) tɨwenti-
faifɨꞌnji (25) nto uyakoloꞌmentisopolɨkeno
olo iyoswo loso Poul kako Ngkolesiyaneꞌno
mtɨꞌmokumentisofoho. Hwapɨngo aꞌamu
Juta fehohnjo Jisasɨmo inɨngkunyoso hofɨko
Poul kakoe syoho Ngkolesiyajo aꞌamu somo
Anɨtuye hungkuno ulonto syoho imentiso somo
wonyo ulohofontanɨngkofi Poul oso aꞌamu
Juta fehohnjo somo ulɨmento, Hofɨko Jisas
Kɨlaisɨmo sɨmeho hiꞌntnnono uyahonɨngkofi
Anɨtu hofɨkimo utɨmakwoho. Aꞌamu fihwo
honɨngkano hungkunomo inɨngkayo sohwo hwe
wopɨngo mmoꞌnonehoho. Iyoswo homo lomjo
hungkunowoꞌnyoso olenoho. Sohe engowanɨꞌnji
(1) tu (2) soꞌnji Poul kako Kɨlaisɨye syoho ulohofi
imoꞌnɨmentiso soꞌne linyofoho. Sohe engo
tɨliꞌnji (3) foua (4) soꞌnji sɨmeho hiꞌntnnonoso
honɨngkano hungkunomo inɨngkayo yahino
somo yakoloꞌnnyofoho. Ose mtɨꞌmokinyofoho.
Sohe engo faif (5) soꞌnji sikɨs soꞌnji ole
mtɨꞌmokinyofoho. Nakwo hofiyo humehwasi
nakwo hano emoyo kihoꞌmasoꞌnji uyantanoho.
Ose mtɨꞌmokinyofoho. Olo iyoswo hiloso kako

Efesos humanto mtɨꞌmokumentisotɨkeno Koulin
humanto mtɨꞌmokumentisotɨkeno. Nakwo huno
itoꞌno monayofoho. Osoꞌno nakwo olo iyoswo
homo lomo atofo lɨhwasi tɨfi unɨngkohwano.

1-2Nje aꞌamu hwaho Ngkolesiya Jisas Kɨlaisɨmo
sɨmeho uyontɨfi uhuꞌmokuwoꞌnɨngkohofo
sokumo, ngko Poulɨꞌni olo iyoswo
semtɨꞌmokiyalokweno. Aꞌamu Jisas Kɨlaisɨmo
sɨmeho hiꞌntnnono uyɨwoꞌnɨngkohofoso
ngkoꞌnji humalohwoneso sekumneꞌno nakwoe
aꞌamufo loselalokwofo. Nje hungkuno sekwo
upaꞌnɨmno. Ngko olo apousel syoho yalokwe
loso aꞌamu hofɨko ntapmmentohofoꞌmaho.
Oꞌo, Jisas Kɨlais poyo peꞌnɨmentiso sohumo
Mpohwo Anɨtu apaꞌno ulɨkaꞌmentiso oso hwoꞌnji
nanɨngkwohwo Anɨtuꞌnji siko olo syoho hiloso
ntaponji nɨhwasopomentisiyo hwoꞌnyoho.

3 Nanɨngkwohwo Anɨtu sohwaꞌnji nakwoe
Hwe Engo Jisas Kɨlaisɨꞌnji sikoꞌmontaꞌi siko
sekumo yoꞌmayo wopɨngo selohofohosɨsi
sɨmeho pompenjiyo wosejopanjiyoho.
4 Nakwoe wonyomneꞌno Jisas Kɨlais poyo
peꞌnɨmentisofoho. Osoꞌno Setenɨye honɨngkano
soꞌnji yoꞌmayo hwahoponjo soꞌnji nakwo
aꞌamu hwahoponjo hopiꞌnonohino hnꞌnɨmo
yokumpohnꞌnyo nemokosyohumentanɨngki
nakwoe Mpohwo Anɨtu nje hwomu hwahopo
uhwatɨmo syofɨsyahonɨngki Jisas kako eno
ulonto kanɨngkwohwoe hunomo inɨngkawento
Jisas asomo netɨmayoꞌne peꞌnɨmentisofoho.
5 Osoꞌno nakwo Anɨtuye yofeso wohoꞌnomano.
Engolopohamo wohoꞌnomewoꞌnɨngkuhwano.

Anɨtuye honɨngkano angaꞌnohino weho.
6 Anɨtu sekumo sɨmeho sejaponto Jisas

Kɨlais sekwoe wonyo soꞌne poyo peꞌnɨmentiso
soꞌno kakoꞌnji songo neꞌno humayoꞌne joho
selalofoho. I osohumo hohujo ikinjaofontɨfi
nusɨkwojaofontɨfi hungkuno kengo somo
inɨngkowalokwofo. Oso hungkuno kengo
somo sekwo inɨngkawoꞌnɨngkohofo soꞌno nje
hi ntɨkofahonɨngki ngko yomo yalokweno.
7 Oso hungkuno kengo somo Anɨtuye
angopono mipesemotasonehoho. Oꞌo, nɨhuꞌno
awonoho. Anɨtuye honɨngkanoso nɨhuꞌno
kengaꞌnohinofoho. Kɨlaisɨye hungkuno wopɨngo
somo aꞌamu fiso hofɨko iwoloꞌmokontɨfi
hwasyo hungkuno losetɨhwalokwofo.
8 I nakwo noseꞌmehwasɨꞌmanji aꞌamu
ahwomomjoso seꞌmapijoꞌmanji hungkuno
nomꞌne kengo sɨmoꞌmo selɨmentɨhwone
hopoꞌmaho. Oꞌo, nomꞌne kengo selɨhwasɨꞌmanji
nakumo tɨkanomo menehwajonefoho.
9 Hohonta hungkuno ole nto selɨmentoheso
i olohonta apaꞌno selalokweno. Anɨtuye
honɨngkanomneꞌno hungkuno sɨmoꞌmo
selɨmentohe soꞌno sekwo huno seyohoho.
I aꞌamu fiso Anɨtuye honɨngkanomneꞌno
hungkuno kengo selosoꞌmanji kako tɨkanomo
wamtonoho.

10 Ose selohe soꞌno fɨsyafɨhupmno. Aꞌamu
sohwa nje yofe hoꞌnomayoꞌne hungkuno
laselɨmentohono. Oꞌo, Anɨtu kako nje
yofe hoꞌnomayoꞌne selɨmentohono. Aꞌamu
nje yofe hoꞌnomayoꞌne afofo hungkuno
selontɨꞌmtentesi ngko Kɨlaisɨye syoho

ulohofiyoso miyoꞌmnesohilo.

Poul Anɨtuye syoho tɨpemaꞌmentiso soꞌne
hungkunofoho.

11 Nje aꞌamu soku, hungkuno nehopi
waselɨmo. Anɨtuye hungkuno wopɨngo
selɨwoꞌnɨngkoheso aꞌamu hwahoponjofe huno
mtaꞌangoꞌmaho. 12 Olo hungkuno loso aꞌamu
lontɨhwamentisoꞌmaho. Oꞌo, nɨhuꞌno awonoho.
Jisas Kɨlais kakoꞌnohini ntɨhwamentisofoho.

13 Hohonta ngko Jutafe honɨngkanomo
itoꞌnohino inɨngkamote hwoꞌnyoho. Yoꞌmayo
imote soꞌno sekwo nto upaꞌnɨmentohofofoho.
Anɨtuye aꞌamu Jisas Kɨlaisɨmo sɨmeho uyo
somo ngko nje yokumpohnꞌnyoꞌnji wonyo
ulohofonji olo huno losoꞌnohini syafɨsyonji
ngko wae weeoꞌmo lɨmotefoho. 14 Neyakwosafe
yahino somo aho yokumpohnꞌnyo
kemokosyohumamoteso aꞌamu ngkoꞌnji
hungkuno afaꞌnono lonetɨhwamentohofo
osomo uyakoloꞌmentohefoho. Hofɨko
Mousesɨye honɨngkano hungkunomo
weꞌenehwo inɨngkamotofofoho. I ngko engo
inɨngkamotefoho.

15 Hohonta osomo inɨngkamote sohwoꞌni i
olohonta Anɨtuye honɨngkano songo ntopahonjo
somo inɨngkowalokweno. Nje naꞌu ngkimo
aswo monɨmaso sohonta Anɨtu ngkineꞌno hitoho
ulofahonɨngki wopɨngo ntohofonto kakoe syoho
ulohofiyoꞌne nɨhwosopoꞌmentisofoho. 16 Anɨtu
kakoe hwomu ntɨhwamentiso sohuneꞌno ngko
hungkuno wopɨngo wolutɨhwamo. Aꞌamu
Jutaꞌmnohinɨꞌmaho, oꞌo aꞌamu temtitofo kengo

kengo somo kako wolutɨhwano lonto Jisas
Kɨlaisɨmo ntɨhwamentisofoho. Oso hohosohonta
ngko aꞌamu nomꞌne sohumo Hwe Engo sohwoe
hungkunoꞌno ulohonɨmentoheꞌmaho. 17 U
apousel nomꞌne hofɨko apousel sɨmoꞌmo
imoꞌnɨmentohofo sohwa Jelusalem humalofo
sohwamo muꞌmasoꞌnjo yonji yoꞌmayo soꞌno
ulohonɨmentoheꞌmaho. Oꞌo, ngko hwaho
Alepiya, aꞌamu ane sopono womentohefoho.
Tɨfi noꞌmo ngko ango Ntomasɨkos sopono asomo
umentohefoho.

18 Osoꞌno Jisasɨmo uhwonɨmentohe sohonta
soswo hufaꞌu sɨhune nɨyokolofahonɨngki
osohonta ngko ango Jelusalem nowenji osopo
Pitaꞌnji Sante hufaꞌu (sɨkuno aho hufaꞌu
hopiꞌnono nomꞌne sɨfe fehohnjo hopiꞌnono
mtaꞌni) humamentohefoho. Osohonta Pitaꞌnji
nekwo Hwe Engo sohwoe hungkunoꞌno
hnnɨmentihwayofoho. 19 Apousel nomꞌne
sohwamo ngko muhwonɨmmentohefoho.
Oꞌo, Jisasɨye konɨngkwaꞌwehwo Jemɨsɨꞌnji
Pita ntnnohini uhwonɨmentohe hwoꞌnyoho.
20 Olo hungkuno loso semtɨꞌmokiyalokwe loso
nehopiꞌnohini. Anɨtu kako huno uyohoho. Ngko
hwasyo hungkuno maselalokuyohono.

21Ngko Jelusalem ulɨkoꞌmanji hwaho Siliyaꞌnji
Silisiya, osohonno umentohefoho. 22 Oso
hohosohonta aꞌamu Jutiyantaꞌangoso Kɨlaisɨye
hungkuno upaꞌnontɨfi uhuꞌmokumotofoso
hofɨko nje yofeꞌnohini upaꞌnontɨfeso nje sɨmano
somo manohonyofoho. 23 Aꞌamu ngkineꞌno
upaꞌnɨmentohofi, Oso hwe hohonta nakwo
Jisasɨmo inɨngkowentanɨngkuhwone soꞌnyumo

kako fonjahumojo sohwo olohonta Jisas
Kɨlaisɨmo sɨmeho hiꞌntnnono uyonto nomꞌne
aꞌamu somo Jisasɨye hungkuno lutɨhwalofoho.
24 Ose upaꞌnontɨfi ngkineꞌno Mpohwoe yofe
hoꞌnomaꞌmentohofofoho.

2
Nomꞌne ‘Apousel’ Jelusalem humamotofo

sohwanji Poulɨꞌnji hofɨko sɨmeho afa
inɨmentohofofoho.

1 Soswo aho hopiꞌnono sɨfe mtaꞌni osofos-
ofahuꞌno nɨyakolofahonɨngki Mponopasɨꞌnji
Jelusalemno asomo wowaho lontai Taitasɨmo
utɨmentai umentɨhwonefoho. 2 Anɨtu kako
ngkimo ntahonɨngki ngko umentohefoho. Aꞌamu
somo hwe engo mokosyohumayo sohwafe
ango soꞌmo uhuꞌmokumentɨhwonefoho. Osopo
ngko Anɨtuye hungkuno aꞌamu Jutaꞌnoꞌmaso,
oꞌo, aꞌamu temtitofo kengo kengo somo
lutɨhwawoꞌnɨngkohe soꞌno oso hwe engo
sohwamo lutɨhwamentohefoho. Hwapɨngoso
oso syoho yɨwoꞌnɨngkohe soꞌno nakwolaho
ntɨfijoso ne mmoꞌnonoho. 3 Taitas ngkoꞌnji
humamentiso sohwo kako aꞌamu Juta hwoꞌmaho.
Kako hwaho Ngkɨlikntaꞌango hweho. I
osoꞌno hwe engo sohwa hofɨko nakwo Juta
sohwonaꞌniye aꞌapaho sɨhu koloꞌnyo yahino
soꞌno hungkuno me-ejofoho. Oso hwe engo
huhwo sohwa Taitas hwaho Ngkɨlikntaꞌango
soꞌno huno ko uyahonɨngki hofɨko Taitasɨye
aꞌapaho sɨhu wokolofano me-ejofoho. 4 Oso
ango homo somo nohumentahonɨngkuhwoni
hwe nomꞌne sohwa hiyasoꞌmo swopalokwofo.



Ngkolesiya 2:5 vii Ngkolesiya 2:7

Nakwo aꞌamu Jutafe honɨngkanomo
humentanɨngkuhwoni Jisas Kɨlaisɨye
hungkunoso ikwolofonemaꞌmentisofoho. I
osoꞌno oso aꞌamu hiyasoꞌmo swapmmentohofo
sohwa Jutafe honɨngkanomo apaꞌno
nano hopa womekiloꞌmokonehumojantɨfi
imentohofofoho. 5 Hofɨko Taitasɨye aꞌapahomo
sɨhu kolofo soꞌno nelahonɨngkofi nakwo eno
mujoꞌnjo imentɨhwonefoho. Nakwo hofɨkoe
hungkunomo haloho muposofoho. Oꞌo,
aꞌamu Juta sohwafe honɨngkano hungkuno
nomokokiloꞌmokosehumajonoho lontani nakwo
yokumpohnꞌnyo lohofontani Jisas Kɨlaisɨye
hungkuno soꞌnohini wahoꞌnɨngkuhwono. Jutafe
honɨngkano hungkuno soꞌnji mɨhuꞌmɨngoso
nakwolaho lɨmentɨhwonefoho. Osoꞌno
hofɨkoe hungkuno somo minɨngkayoꞌnjo
imentɨhwonefoho.

6 Hwe yofe engoꞌnjo aꞌamu mokosyohumayo
somneꞌno ngko iyoho mannɨmentisofoho.
Hwapɨngoso Anɨtu nakwo aꞌamu
hopiꞌnonohinoꞌnnwe yahino afaꞌnohino
nahonɨwoꞌnɨngkisofoho. Oso hungkuno
ngko aꞌamu temtitofo kengo somo
lutɨhwawoꞌnɨngkohe soꞌno hwe engo
sohwa nomꞌne hungkuno songo manjoꞌnjo
imentohofofoho. 7 Oꞌo, hungkuno songo
manjoꞌnjo yontɨfi huno ole umentisofoho.
Ngko aꞌamu temtitofo kengo somo Anɨtu kakoe
hungkuno lutɨhwayoꞌne nɨhwosopoꞌmentiso
hwoꞌnyoho. Anɨtu Pitamo aꞌamu Juta somokakoe
hungkuno lutɨhwayoꞌne uhwosopoꞌmentiso
hopaso ngkimo nɨhwosopoꞌmentiso hwoꞌnyoho.

8 Ou, Anɨtu kakoe yokumpohnꞌnyo Pitamo
uyahonɨngki Pita aꞌamu Juta somo Anɨtuye
hungkuno lutɨhwayoꞌne (apousel) syoho
iwoꞌnɨngkiso hweho. Oso paꞌnyoso Anɨtu
kako ngkimo yokumpohnꞌnyo ntaponto aꞌamu
Jutaꞌneꞌnoꞌmaso, oꞌo, aꞌamu temtitofo kengo
kengo somo lutɨhwayoꞌne (apousel) syoho
ntapmmentisofoho. 9 Hwe engo sohwa
hofɨkoe yofe Jemɨsɨyo, Pitayo, Jounɨyo hofɨko
huno ole uyɨmento, Anɨtu olo syoho loso
ntapmmentiso soꞌno huno uyahonɨngki osoꞌno
hofɨko Mponopasɨꞌnji nekumo aho epentɨfi olo
soꞌno sɨmeho afa inontani olo hungkuno losoꞌno
nano mtitoꞌmentɨhwono. Mponopasɨꞌnji nekwo
aꞌamu temtitofo kengo kengo somo Anɨtuye
hungkuno wolutɨhwantayoho. Hofɨko aꞌamu
Juta somo Anɨtuye hungkuno wolutɨhwantɨfeho.
Osoꞌno syoho afaꞌno yɨwoꞌnɨngkuhwone
hwonaꞌnyoho. 10 Hungkuno angaꞌnohinoso
nekumo huno efohotoꞌmentohofoso ole,
aꞌamu yoꞌmayo aꞌapahomneꞌno umofonyo
iyo somneꞌno huno syafɨsyɨkuji ufoꞌmapmno.
Ose iyosoꞌno nɨmoꞌnɨngkahonɨngki syoho loso
yokumpohnꞌnyo iwoꞌnɨngkohe hwoꞌnyoho.

Poul kako Pitamo yoka ulɨmentisofoho.
11 Tɨfi sohonta nakwo Antiyouk nohumen-

tahonɨngkuhwoni Pita noneꞌmahonɨngki ngko
aꞌamufe tɨmopo Pitamo kakoe sɨmanopo yoka
ulɨmentohefoho. Hwapɨngoso kako huno wonyo
tɨpemaꞌmentisofoho. 12 Sɨmoꞌmo Jemɨs aꞌamu
Jelusalem mtaꞌango uhwatɨmentiso sohwa
mꞌmofopontanɨngkofi Pita kako aꞌamu temtitofo

kengo kengo somjo soꞌnji wopayo afapo ntaꞌni
nɨmentisofoho. I osoꞌno aꞌamu Jelusalem
mtaꞌango huhwo sohwa nuꞌmofopahonɨngkofi
Pita kako huno wonyo ole tɨpemanto kako
aꞌamu temtitofo kengo kengo soꞌnji wosopayo
manɨmmentisofoho. Hwapɨngoso aꞌamu
kengoso hofɨko aꞌapaho sɨhu makoloꞌnyoꞌnjo
yɨwoꞌnɨngkohofofoho. Aꞌamu Jelusalem
mtaꞌango sohwa hofɨko huno ole, aꞌamu aꞌapaho
sɨhu makoloꞌnyoꞌnjo sohwa hofɨko Anɨtumo
muꞌmasoꞌne hwafoho. Osoꞌno Pita hofɨko
ngkineꞌno huno wonyo syonɨhufɨpitnnoho lonto
Pita aꞌamu kengo soꞌnji wopayo manyoꞌnjo
imentisofoho. 13 Pita ose imentiso soꞌno
aꞌamu hofɨko Pitamo tɨfi inɨngkawentɨfi yahino
wonyoso hofɨko emaꞌmentohofofoho. Oso
hofɨkoe huno wonyoso Mponopas huhwoꞌnji
nomanto aꞌamu temtitofo kengo kengo soꞌnji
afapo ntaꞌni wopayo manɨmmentisofoho.
14 Oso huno wonyoso syofɨsyomantɨfi Jisasɨye
hungkunomo minɨngkayoꞌnjo yontanɨngkofi
uhwonɨmentohe soꞌno ngko Pitamo aꞌamufe
tɨmopo hungkuno yokumpohnꞌnyo ole
ulɨmentoho, Kɨko aꞌamu Juta hwosoho. I
osoꞌno kɨko aꞌamu temtitofo kengo somneꞌno
ole soꞌno kumoꞌnɨngkohoho. Aꞌamu temtitofo
kengo kengoso hofɨko aꞌamu Jutafe yahinomo
unɨngkafe. Osoꞌno kumoꞌnɨngkahonɨngki
pehoꞌno syofɨhuꞌmahnnoto. Kɨko huhwosi Jutafe
yahinomo nto hoꞌnahumahnno hwosoho. Ngko
Pitamo ose ulɨmentohefoho.

Aꞌamu Jisasɨmo sɨmeho hiꞌntnnono uyo sohwo
kako Anɨtuye aꞌamu ne hweho.

15 Nakwo aꞌamu temtitofo kengo kengo
yahino wonyo mtaꞌango hwonaꞌnɨꞌmaho.
Oꞌo, nakwo Juta Mousesɨye honɨngkano
hungkunomo inɨngkawowoꞌnɨngkohofo sohwa
mtaꞌango hwonaꞌnyoho. 16 I osoꞌno nakwo
aꞌamu Juta Jisas Kɨlaisɨmo sɨmeho hiꞌntnnono
uyɨwoꞌnɨngkuhwone hnꞌnwi nakwo huno ole
nayohoho. Aꞌamu fihwo kako hungkuno Mouses
lɨmentiso hopiꞌnonohinomo inɨngkayo sohwo
osohumo Anɨtu kako ole mulonehoho. Jɨje
yahino wonyoso wae weeokumoꞌmo. Kɨko
wopɨngo hwosoho. Oꞌo, ose mulonehoho.
Hwapɨngoso honɨngkano nɨhuꞌno angaꞌnohino
weho. Olenoho. Aꞌamu fihwo Jisas Kɨlaisɨmo
sɨmeho hiꞌntnnono uyoso osohumo Anɨtu
kako ulonefo, Jɨje yahino wonyoso wae
weeokumoꞌmo. Nje aꞌamu ne hwosoho. Oso
honɨngkano somnohini inɨngkowasoꞌmanji
Anɨtu ole wonalɨmtonoho. Sekwo wopɨngo
kuyoho. Osoꞌno nakwo Jisas Kɨlaisɨmo sɨmeho
hiꞌntnnono uyahonɨngkuhwoni i oseꞌmanji
olohonta Anɨtu wopɨngo kuyoho nelalofoho.
Hwapɨngoso nakwo honɨngkano hungkunomo
inɨngkayoꞌnetaho. Oꞌo, awonoho. Hwapɨngoso
ole, nakwo Jisas Kɨlaisɨmo sɨmeho hiꞌntnnono
unyoꞌnwoho. Aꞌamu honɨngkano hungkunomo
inɨngkayoso osoꞌnohinoso hopoꞌmaho. 17Osoꞌno
huno naimentiso soꞌno Anɨtu sekwo wopɨngo
kuyoho najosoꞌno nemoꞌnɨngkahonɨngki
nakwo Jisas Kɨlaisɨmo sɨmeho hiꞌntnnono
uyɨmentɨhwonefoho. Ose imentɨhwone
soꞌno aꞌamu fehohnjoso ole nalɨfijoso,
Sekwo Mousesɨye honɨngkano hungkunomo

hohujo ikenjaofontɨfi Jisas Kɨlaisɨmo sɨmeho
uyontɨfi sekwo aꞌamu temtitofo kengo
Mousesɨye hungkunomo minɨngkayoꞌnjo
honɨngkano wonyomo humalofoso paꞌnyo
sekwo imoꞌnalokwofo. Oso hungkuno nehopi
nalɨfijoꞌmanji u nakwo honɨngkano wonyomo
humalohwone nehopiꞌmanji nakwo ole lanetaho.
Jisas Kɨlais kako nakwo wonyo iyo soꞌne
nefoꞌmayo hweho. Ose lanetaho. Oꞌo, awonoho.
Ose molanehwono. Kɨlais nefoꞌmahonɨngki
nakwo wopɨngo imoꞌnalokuhwono. 18 Ihwoni.
Honɨngkano hungkunoso nakwo Anɨtuye
aꞌamu ne imoꞌnyo soꞌno monefoꞌmayoꞌmanji
honɨngkano hungkuno somo hwotoho
fentani Jisas Kɨlaisɨmo sɨmeho uyontani
Anɨtuye aꞌamu ne imoꞌnɨmalohwonefoho. I
osohonta nakwo apaꞌno honɨngkano hungkuno
somo inɨngkayoꞌmanji nakwo honɨngkano
wonyomo apaꞌno humalohwono. 19 I ngko
honɨngkano hungkunomo atofo lonji huno ole
tɨpemaꞌmentoho, honɨngkano hungkunomo
inɨngkayo soꞌno ngko syoho engo yonji itoꞌno
inɨngkayoso nakwo hopoꞌmaho. Oꞌo, Anɨtuye
aꞌamu ne imoꞌnyoso hopoꞌmaho. I osoꞌno
honɨngkano angaꞌnohinoso woꞌnyofoho. Osoꞌno
olohonta honɨngkano hungkuno hiso ngkimo
momekiloꞌmokonɨhumajiyoꞌnjo yalofoho. 20Oꞌo,
Jisas Kɨlais nje wonyoꞌne iyo hwojiyafɨkuꞌnnyopo
poyo peꞌnɨmentiso sohonta ngko kakoꞌnji poyo
sapeꞌnɨmentohe hwoꞌnyoho. Osoꞌno ngko songo
humayo loso nje yokumpohnꞌnyoꞌnjɨꞌmaho. Oꞌo,
Jisas Kɨlais nje sɨmeho moꞌmo songo humaho.
I olohonta olo hwaho lopo nje humayoso nje



Ngkolesiya 2:21 xii Ngkolesiya 3:2

huno mtaꞌangoꞌmaho. Oꞌo, ngko Anɨtuye
hwomu sohumo sɨmeho hiꞌntnnono uyonji
humaleno. Hwapɨngoso olenoho. Anɨtuye
hwomu huhwo sohwo kako ngkimo sɨmeho
ntaponto ngkineꞌno poyo peꞌnɨmentisofoho.
21 Anɨtu ngkimo wopɨngo ntohofoso soꞌno
ngko hwotoho mahmnehono. Honɨngkano
hungkuno somo aꞌamu inɨngkakuji Anɨtuye
aꞌamu ne imoꞌnontentesi Jisas Kɨlais kako
poyo siki peꞌnɨngkuhwonesohilo. Oꞌo, nakwoe
wonyoꞌne Jisas Kɨlais kako poyo peꞌnɨmentiso
soꞌno nakuneꞌno hitoho ulofahonɨngki nakumo
wopɨngo kuyoho nalɨmentisofoho.

3
Honɨngkano hungkuno somo inɨngkayo yahino

soꞌnji Jisas Kɨlaisɨmo sɨmeho hiꞌntnnono uyo
yahino soꞌne hungkunofoho.

1 Sekwo aꞌamu Ngkolesiya omomo yahino
yɨwoꞌnɨngkohofo soku, sɨmoꞌmo nakwo
Jisas Kɨlais sekwoe wonyomneꞌno iyo
hwojiyafɨkuꞌnnyopo poyo peꞌnɨmentiso
soꞌno hofiyo losetɨhwahonɨngkuhwoni
sekwo Kɨlais ne sohumo hopa tɨmo
uhwonɨmentohofofoho. I olohonta sekwo
hwasyopo hwosopisyaoꞌmalofofoho. Sekwoe
huno somo hwasyo honɨngkanomo tɨhwo
ipesemotapmmasoto. 2 Ngko sekumo
nomꞌne angaꞌnohino soꞌno waselohonɨmneꞌno
yohono. Sekwo honɨngkano hungkuno somo
inɨngkamentohofo soꞌno Anɨtu kako kakoe
Towahuno Wopɨngo sejapmmentisotaho. Oꞌo,

sekwo Jisasɨye hungkuno songomo upaꞌnontɨfi
Jisas Kɨlaisɨmo sɨmeho hiꞌntnnono umentohofo
soꞌno Anɨtu kakoe Towahuno Wopɨngoso
sejapmmentisofoho. 3 Sekwoe huno wopɨngoso
pipi yontɨfi hoꞌnaoꞌmalofoto. Sɨmoꞌmo
sekwo syoho emayoso Anɨtuye Towahuno
Wopɨngofe yokumpohnꞌnyoꞌnji hofiyo emantɨfi
osopo huno wopɨngoso hoꞌnaofontɨfi sekwoe
yokumpohnꞌnyo hwahopo ntaꞌnɨngo soꞌnji
wesejwaofantɨfeꞌno yalokwofo. 4 Sekwo
Anɨtuye Towahunoꞌnji hofiyo humamotofo
soꞌno inɨngo laseyohoho. Osoꞌno syafɨsyɨkuji ne
anefoho wolantɨfetaho. Awonoho. Ne anefoho
malɨfitnnehofo. 5 Apaꞌno waselohonɨmneꞌno
yohono. Sekwo honɨngkano hungkuno
somo inɨngkayoꞌne Anɨtu kakoe Towahuno
Wopɨngo sejopalofoho. I osoꞌno sekwo
Jisasɨye hungkunomo haloho upaꞌnontɨfi
sɨmeho hiꞌntnnono uyahonɨngkofo soꞌno kakoe
Towahuno sejopalofoho.

6 Oso paꞌnyoso Apɨloham imentisofoho.
Aꞌamu Anɨtuye hungkuno mtɨꞌmokumentohofo
sohwa Apɨlohamneꞌno ole mtɨꞌmokumentohofi,
Apɨloham sohwo kako Anɨtuye hungkunomo
sɨmeho hiꞌntnnono umojo hweho. Anɨtu oso
sɨmeho hiꞌntnnonohino soꞌno ulɨmento, Nje
hungkunomo Apɨloham sɨmeho hiꞌntnnono
ntape soꞌne kako honɨngkano wonyo ane
hweho. Ose lɨmentisofoho. 7 Oseso sekwo
huno waseyono. Aꞌamu Anɨtuye hungkunomo
sɨmeho hiꞌntnnono uyoso sohwo oso aꞌamu
sohwo Apɨlohamɨye mehomi ne hweho.
8 Nɨhuꞌno hohonta Anɨtu ole soꞌno huno

uyɨmento, aꞌamu temtitofo kengo kengoso
ngkimo sɨmeho hiꞌntnnono nontapɨfitnne soꞌno
ngko wopɨngo kuyoho ulɨmnefoho. Huno
ose uyɨmentiso soꞌno kako Apɨlohammo olo
hungkuno wopɨngo loso ulɨmento, Kɨko itoꞌno
ehumayo soꞌno ngko aꞌamu hwaho kengo
kengoponjo temtitofo kengo kengo soꞌnjimo
wopɨngo ulohoꞌmnefoho. Anɨtu Apɨlohammo
ose ulɨmentisofoho. Oso hungkuno hiso aꞌamu
Anɨtuye hungkuno mtɨꞌmokumentohofo sohwa
mtɨꞌmokumentohofofoho. 9 Apɨloham oso
hungkuno somo sɨmeho hiꞌntnnono uyahonɨngki
Anɨtu wopɨngo ulohoꞌmentisofoho. Osoꞌno
aꞌamu Juta soꞌnji temtitofo kengo soꞌnji sɨmeho
hiꞌntnnono uyahonɨngkofi Anɨtu kako hofɨkimo
wopɨngo ufoꞌmawoꞌnɨngkiso hweho.

10 I osoꞌno aꞌamu honɨngkano hungkuno
soꞌno ole lɨwoꞌnɨngkohofi, Ngko honɨngkano
hungkuno somo inɨngkayo soꞌne Anɨtu nje
wonyoso wae weenɨmofono. Oso hungkuno
somo huno ose syafɨhupijoꞌmanji, Hofɨko
tɨkanomo ufitnnefoho. Hwapɨngoso aꞌamu
Anɨtuye hungkuno mtɨꞌmokumentohofo
sohwa ole mtɨꞌmokumentohofi, Aꞌamu
honɨngkano hungkuno nɨhuꞌno kengaꞌnohino
somo minɨngkayoꞌnjo ifijoso tohino engo
nomanefoho. Ose mtɨꞌmokumentohofofoho.
11 Nomꞌne Anɨtuye hungkunomo hwe kakoe
yofe Hopeekok ole mtɨꞌmokumento, Aꞌamu
Anɨtumo sɨmeho hiꞌntnnono unyo sohwo
osoꞌnohino soꞌno oso hwoe wonyoso Anɨtu
kako wae imofɨhwosi kɨko wonyo honɨngkano
ane hwosoho ulɨhwosi songo neꞌno humayoso

uyonefoho. Ose mtɨꞌmokumentisofoho. Osoꞌno
nakwo huno nayohoho. Aꞌamu kako honɨngkano
hungkunoꞌnohini inɨngkayo sohumo Anɨtu kako
ole mulonehoho. Kɨko wopɨngo hwosoho. Oꞌo,
ose mulonehoho. 12 Honɨngkano hungkunomo
inɨngkayo yahinoso nomꞌne kengofoho.
Honɨngkano hungkunomo inɨngkayoꞌneso
Anɨtuye hungkuno ole naliso, Aꞌamu fihwo
honɨngkano hungkuno nɨhuꞌno hopiꞌnonohino
somo itoꞌnohino inɨngkaweso sohwo kakowonyo
honɨngkano nɨhuꞌno ane sohwo songo neꞌno
nohumane hweho. I oso hwe huhwo sohwo kako
nɨhuꞌno angaꞌno wonyo yosoꞌmanji nɨhuꞌnahone
tɨkanomo nowene hweho. Tohino nomanefoho.
Ose nalɨmentisofoho.

13 I osoꞌno aꞌamu wonyo honɨngkano ane
sohwo olo hwaho lopo mohumunyoponoho.
Osoꞌno aꞌamu hopiꞌnono hofɨko tɨkanomo
ufitnnefoho. I osoꞌno nakwo honɨngkano
hungkunomo itoꞌno minɨngkayoꞌne soꞌno Kɨlais
kako iyopo nakwoe wonyoꞌne poyo peꞌnɨmentiso
sohonta nakwoe tohino engo maꞌmentisofoho.
Kɨlais kako tohino engo maꞌmentiso soꞌno aꞌamu
Anɨtuye hungkuno mtɨꞌmokumentohofo sohwa
ole mtɨꞌmokumentohofi, Aꞌamu fihwo iyopo
fonjintoꞌofasiyo sohumo Anɨtu kako kakimo
hohujo ikinjɨmofɨhwosi tohino engo uyonefoho.
Ose mtɨꞌmokumentohofofoho. 14 Osoꞌno oso
hungkuno Anɨtu Apɨlohammo ulɨmentisoso ne
imoꞌnɨmentisofoho. Apɨlohamɨye imuhwo Jisas
Kɨlais kako aꞌamu hopiꞌnonohino aꞌamu Juta
soꞌnji aꞌamu kengo kengo soꞌnji hofɨkoe wonyo
soꞌno tohino engo maꞌmentisofoho. Osoꞌno

aꞌamu oso hisoꞌno sɨmeho hiꞌntnnono ufijoꞌmanji
Anɨtu kakoe Towahuno wopɨngoso aꞌamu homo
somo uyɨmontonoho.

Anɨtuye honɨngkano hungkuno somo Anɨtuye
hungkuno sohwo wae meeofonehoho.

15Nje aꞌamu soku, nakwoe hwahoponjo yahino
soꞌno pahnnɨmo hungkuno waselɨmo. Hwe
fihwo kako kakoe poyo peꞌnyo soꞌno huno
syafɨsyonto kakoe mehomi somo yoꞌmayo
hoꞌyango yano ulofɨwoꞌnɨngkiso hweho. Hwe
nomꞌne sohwo oso hungkuno yokumpohnꞌnyo
somo hwotoho mafenohoho. Oꞌo kakoe
hungkunoso nowentɨhwonefoho. 16 Oso
paꞌnyoso Anɨtuye hungkuno Apɨlohamꞌnji
kakoe imu sohwoꞌnjimo ulɨmentisoso neꞌno
weho. Oso imu piꞌnɨngoꞌmaho. Oꞌo, imu
kengaꞌnohino sohumneꞌno ulɨmentisofoho. Oso
imu huhwo sohwo Jisas Kɨlaisɨyoho. 17 Ihwoni,
Anɨtu kako kakoe hungkuno Apɨlohammo
uyonto ne imoꞌnoneꞌento imentisofoho. Ose
uyɨmentisoso soswo foua hantɨlet teti (430)
uyokolofahonɨngki osohonta Anɨtu Mousesɨmo
honɨngkano hungkuno uyɨmentisofoho. I
oso hungkuno tɨfinjoso hungkuno sɨmoꞌmjo
somo wae meeofonehoho. Oꞌo, hungkuno
sɨmoꞌmjo Anɨtu Apɨlohammo uyɨmentisoso
neꞌno weho. 18Osoꞌno honɨngkano hungkunomo
inɨngkayoso nakwo yoꞌmayo umentiso Anɨtu
nakumneꞌno hoꞌnahumentisoso womantanoho.
Hungkuno tɨfinjoso olenoho. Hwe fihwo kako
honɨngkano hungkunomo inɨngkayo soꞌno

Anɨtu kakoe wonyo wae yontentesi oso yahino
kengoꞌnesohilo.

19 I osoꞌno Anɨtu kako Mousesɨmo oso
honɨngkano hungkuno tɨfinjoso pehoꞌno
umentisoto. Olenoho. Anɨtu kakoe honɨngkano
wopɨngo netɨhwayoꞌne nejopahonɨngki
aꞌamu hnꞌnwi kakoe honɨngkano hiloso
mtɨhupewoꞌnɨngkuhwoneꞌnwoho. Mousesɨmo
honɨngkano hungkunoso uyɨmentiso
sohonta Anɨtu kako huno syafɨhuꞌmento,
Olo honɨngkano hungkuno loso neꞌno
nowentanɨngkuhwosi Apɨlohamɨye imuhwo
Jisas oso humneꞌno ulɨmentiso sohwo hwahopo
poso sohonta honɨngkano hungkuno hiloso
wesojwaoꞌmontonoho. Olo hungkuno loso
aꞌamu ahwomomjoso aꞌamu ajwo loꞌmo
humaso Mouses osohumo uyahonɨngki Mouses
kako aꞌamu somo uyɨmentisofoho. 20 I
osoꞌno Anɨtu kakoe hungkuno Apɨlohammo
uyɨmentiso sohonta nomꞌne aꞌamu ajwopo
mohumunyofoho. Anɨtu kakoꞌnohini
uyɨmentisofoho.

Honɨngkano hungkuno loso nakumo mesy-
olonetɨhwayoꞌnefoho.

21 Oso hungkuno tɨfinjoso Anɨtu Mousesɨmo
uyɨmentisoso hungkuno sɨmoꞌmjoso
Apɨlohammo uyɨmentiso somo wae weeoꞌmto
liyalofoho. Oꞌo, oseꞌmaho. Nakwo Mousesɨye
honɨngkano hungkunomo tɨfi inɨngkohwaso
hnꞌnwi Anɨtu nakumo songo humayoꞌneso
nejaponefoho. U, Anɨtu aꞌamu Mousesɨye
honɨngkano hungkunomo inɨngkaofijo

somo ole ulɨhwonesohilo. Sekwo wopɨngo
kuyoho. Ose ulɨhwonesohilo. 22 Oꞌo, Anɨtuye
hungkuno mtɨꞌmokumentohofoso ole nalohi,
Aꞌamu hopiꞌnono olo hwaho lopo humalofo
somo honɨngkano wonyoso yokumpohnꞌnyo
mokosyohumawoꞌnɨngkisofoho. Ose nalisofoho.
I osoꞌno aꞌamu Jisas Kɨlaisɨmo sɨmeho
hiꞌntnnono uyo somo Anɨtu oso hungkuno
Apɨlohammo uyɨmentisoso oso aꞌamu homo
somo uyɨmtonoho. Hungkuno hiloso ole,
Anɨtu Apɨloham kakoe imu soꞌnjimo wopɨngo
ulohofonefoho.

23 Jisas kako nakwoe hwahopo mape
sohonta nakwo Jisasɨmo sɨmeho hiꞌntnnono
muyoꞌnjo nohumentahonɨngkuhwone osohonta
honɨngkano hungkunoso nakumo nano
mekiloꞌmokonehumajɨꞌmentisofoho. Osopo
nohumentanɨngkuhwoni sɨmeho hiꞌntnnono
uyo honɨngkano Anɨtu netɨhwamentisofoho.
24-25 Osoꞌno honɨngkano hungkuno loso
Anɨtuye yahino wopɨngoso netɨhwayoꞌne mesy-
olonetɨhwamentisofoho. I osoꞌno Jisas Kɨlais
nakwoe wonyoꞌne poyo peꞌnɨmentiso sohonta
honɨngkano hungkuno mesyolonetɨhwayo
imojoso moiꞌwo imoꞌnɨmentisofoho. I olohonta
nakwo Jisas Kɨlaisɨmo sɨmeho hiꞌntnnono
uyalokuhwone hnꞌnneꞌno Anɨtu kako sekwo
wopɨngo kuyoho nalisosoꞌno honɨngkano
hungkunoso momekiloꞌmokonehumajonehoho.

26 Oseso nakwo Jisas Kɨlaisɨmo sɨmeho
hiꞌntnnono uyalokuhwoneso nakwo Anɨtuye
mehomiꞌnwoho. 27 Aꞌamu Jisas Kɨlaisɨmo
inɨngkayoꞌne mijo kiyomayo neso hofɨko

Jisas Kɨlaisɨye huno nomantɨfi Kɨlais imentiso
paꞌnyo yalokuhwono. 28 Osoꞌno olohonta
nakwo Jisas Kɨlaisɨmo inɨngkowalokuhwone
soꞌnwi nakwo hopiꞌnono afaꞌnohinɨꞌnwoho.
Aꞌamu Juta soꞌnji aꞌamu temtitofo kengo soꞌnji
kengoꞌmaho. Oꞌo aꞌamu syoho ulohofiyo soꞌnji
aꞌamu nomꞌne somo mokosyohumayo soꞌnji
kengoꞌmaho. Oꞌo, hwe sohwanji moyaꞌmi
sofanji kengoꞌmaho. Awonoho. Jisas Kɨlais
nakwoe sɨmeho moꞌmo ne humaso hnꞌnwi
nakwo afaꞌnohino humalohwono. 29 Osoꞌno
jɨje sɨmehomo Jisas kuhumasoꞌmanji kɨko
Apɨlohamɨye imu hwosoho. Oseso oso hungkuno
Anɨtu Apɨlohamꞌnji kakoe imu soꞌnjimo
uyɨmentisoso kɨko nomatnnefoho. Hungkuno
hiloso olenoho. Anɨtu Apɨloham kakoe imu
soꞌnjimo wopɨngo umokumentisofoho.

4
1 Oso pahnnɨmo hungkuno sɨmoꞌmo

seloheso apaꞌno waselɨmonneꞌno yohono.
Hwe fihwo poyo peꞌnɨngkahonɨngki kakoe
hoꞌyango hamniyoho yoꞌmayoso kakoe
hwomu weꞌe sohumneꞌno aꞌamu nomꞌne
sohwa hwomu weꞌe sohwoꞌnji hoꞌyango
soꞌnji umokosyohumahonɨngkofi hwomu
weꞌe sohwo kako syoho ulohofiyo paꞌnyo
hweho. 2 Hwapɨngoso weꞌe sohwo kako
aꞌamu kakimo umokosyohumayo somo
enjwaꞌmnoho. Kakoe hoꞌyango yoꞌmayo somo
uhwontohumayo hwafoho. I tɨfi noꞌmo hwomu
huhwo sohwo oso sɨkuno kanɨngkwohwo
hoꞌnahumentiso somo kakoe hoꞌyango



Ngkolesiya 4:3 xx Ngkolesiya 4:9

yoꞌmayoso mokosyohumantɨhwone hweho.
3 Oso paꞌnyo nakwo humamentɨhwonefoho.
Jisas mape sohonta nakwo mehomi paꞌnyo
humentani nakwo honɨngkano hungkuno somo
enjwaꞌmo humentani honɨngkano hungkuno
hiso mekiloꞌmokonehumajɨꞌmentisofoho.
4 Oso sɨkuno Anɨtu kako hoꞌnahumentiso
somo kakoe Hwomu nakwoe hwahopo
uhwatɨmentisofoho. Konaꞌwohi Jisasɨmo aswo
mahonɨngki kako honɨngkano hungkuno somo
enjwaꞌmo humamentisofoho. 5 Anɨtu kakoe
hwomu uhwojahonɨngki kakoe hwomuso
nakwo honɨngkano hungkuno somo enjwaꞌmo
humalohwone hnꞌnyumo isɨhuto nalohofonto
Anɨtuye mehomi ne namokumentisofoho.

6 Nakwo kakoe mehomi ne imoꞌnyo soꞌno
netɨhwayoꞌneso Anɨtu kakoe hwomufe
Towahuno nejopahonɨngki Towahuno sohwo
ehuhnnaofonto Anɨtumo ulɨwoꞌnɨngki,
Mpohwo, Mpohwo. 7 Osoꞌno nakwo nomꞌne
somo enjwaꞌmo mohumulohwono. Oꞌo,
kakoe mehomiꞌnwoho. Oseso nakwo kakoe
mehomi hnꞌnyumo yoꞌmayo Anɨtu kakoe
mehomimneꞌno itoꞌno esyohumamentisoso
wonejapmmontonoho.

Poul kako aꞌamu Ngkolesiya somneꞌno huno
piꞌnɨngo syafɨhuꞌmentisofoho.

8 Sekwo temtitofo kengo soku, hohonta sekwo
Anɨtu ne sohumo huno maseimentiso sohonta
sekwo hwahoponjo anɨtu hwasyo sofe syoho
ulohofimentohofofoho. 9 I olohonta sekwo
Anɨtu ne sohumo tɨpemalokwofo. I nomꞌne
hungkuno ole, Olohonta Anɨtu kako sekumo

tɨpesemalofoho. Osoꞌno sekwo honɨngkano
hungkuno somo enjwaꞌmo wohumantɨfeꞌno
liyalokwofo. Oso honɨngkano hungkunoso
yokumpohnꞌnyo ane hweho. 10 Sekwo ole
lalokwofo, Nakwo yoꞌmayo sɨkuno fisomo
u yoꞌmayo hamno fisomo soswo fisomo
tɨmo uhwonɨwoꞌnɨngkuhwone soꞌno Anɨtu
kako wopɨngo kuyoho wonalono. Ose
lalokwofo. Oso hunoso omomo hunofoho.
11 Osoꞌno ngko sekumneꞌno huno piꞌnɨngo
engo syofɨsyalokweno. Anɨtuye hungkuno
losetɨhwamentohe soꞌno ngko syoho siki syoho
kiyalokweno. Neꞌmaso imoꞌnonetɨkeno.

12 Nje aꞌamu soku, nje hungkuno somo haloho
popmno. Ngko honɨngkano hungkunomo
enjwaꞌmo mohumunyo hwoꞌnyoho. Oso
paꞌnyoso sekwo hmmoꞌnɨmno. Sekwo hohonta
aꞌamu Jutafe honɨngkano hungkuno somo
enjwaꞌmo mohumammotofo kuyoho. Oso
paꞌnyoso ngko humaleno. Ngko sekwoꞌnji
nohumentanɨngko sekwo ngkimo wonyohofiyo
ntohoꞌmentohofofoho. 13 Honɨngkanopo hano
lohoꞌnawenji nomꞌne angopono wamonji
ko imentoheso mnokino engo tɨpemanji
sekuyepono asomo ponji Anɨtuye hungkuno
losetɨhwamentohefoho. Sekwo inɨngo
laseyohoho. 14 Oso mnokinoso sekumo tango
engo ko seꞌmahonɨngki sekwo ngkineꞌno
hohujo mikinjanɨmofeꞌnjo imentohofofoho.
Oꞌo, sekwo hofiyo ntohoꞌmentohofofoho.
Aꞌamu ahwomomjo sohwanji Jisas Kɨlais
sekumo seꞌmahonɨngkofi sekwo wopɨngo
umokosyohumamentohofo paꞌnyoso ngkimo

nɨmokosyohumamentohofofoho. 15 Osohonta
sekwo ngkineꞌno sɨmonyo imentohofofoho.
I olohonta sekwo honɨngkano nomꞌne
kengo soꞌno syafɨsyontɨfi sɨmeho wopɨngo
lasemoꞌnɨngkohoho. Hohonta oso mnokino
nimentiso sohonta sekwo sɨmeho engo ntapm-
mentohofo soꞌno nɨfoꞌmayoꞌne sekwoe hoꞌyango
yoꞌmayo hopiꞌnono nontapɨkutnnesohilo.
Ngko huno ole nɨyohoho, Sekwo ngkimo
nɨfoꞌmayoꞌmanji ole wontantɨfeho. Nakwoe
tɨmo wokitɨhwofiyano. Wonyoangkafo
nɨmokosyohumamentohofofoho. 16 I olohonta
sekwoe yahino kengo soꞌno hungkuno nehopi
selahonɨngko ngkineꞌno nakwoe mango hweho
lohnnalokwofo.

17 Aꞌamu hwasyo hungkunoꞌnjo sohwa hofɨko
sekumo afofo semokalokwofo. I hwapɨngoso
sekwo hofɨkoe yofe hoꞌnomayoꞌnefoho. Hofɨko
sekumo ajwoꞌmo maseꞌmofontɨfi ngkimo
mempo hohntaꞌni womenɨhumojantɨfeꞌno
yalokwofo. 18 Aꞌamu nomꞌne somo afofo
hungkuno neꞌnjo umokiyoso wonyoꞌmaho. Oꞌo,
honɨngkano wopɨngomo mjɨmɨweneso afofo
umokiyoso wonyoangkafofoho. Ngko anepo, ou
sekwoꞌnji nohumentanɨꞌmo hofɨko sekumo afofo
semokiyoso wopɨngofoho. 19 U nje mehomi,
sɨmeho sejopalokwe soku, sekwo tohino engo
ntopalokwofo. Aꞌmusi kakoe mehomi aswo
mayoꞌne tohino engo umnɨwoꞌnɨngkiso paꞌnyoso
ngko sekumneꞌno apaꞌno nɨmnalofoho. Oso
tohino mjanɨmnɨmɨhwosi sekwo sekwoe sɨmeho
sekwoe huno sekwoe aꞌapaho hopiꞌnonohinoso
Jisas Kɨlaisɨmo nɨhuꞌnahone uyɨkuji kako

sekumo sehulaꞌafonefoho. 20 Ngko sekwoꞌnji
wohumamonneꞌno yalokweno. I ngko
sekwoꞌnji humayoꞌmanji hungkuno olo paꞌnyo
maselɨmnehono. I ngko ikanopo humale soꞌno
pipi imnehono. Sekwoe omomo yahino soꞌno
huno piꞌnɨngo engo syofɨsyalokweno.

Apɨlohamɨye ape Hekalɨꞌnji Solaꞌnjiye
pahnnɨmo hungkuno Poul mtɨꞌmokumentisofoho.

21 Sekwo njimno. Sekwo Mousesɨye
honɨngkano hungkunomo enjwaꞌmo
wohumantɨfeꞌno yalokwofo soku, oso
honɨngkano hungkuno neso sekwo huno
laseyohoho. 22 Hungkuno hiloso ole naliso,
Apɨloham hwomu hufaꞌu tɨpemaꞌmentisofoho.
Tisɨmaso sohwo Solafe syoho ulohofiyosi aswo
maꞌmentisofoho. Apɨlohamɨye ape nesi aswo
nomꞌnehwo maꞌmentisofoho. Kakoe yofe
Aisakɨyoho. 23 Syoho ulohofiyosi Hekal kako
mehomi aswo mayoso aꞌamu mawoꞌnɨngkohofo
paꞌnyofoho. I Apɨlohamɨye ape ne Sola
hwonjo ape nɨhuꞌno aꞌmanesi Anɨtu hungkuno
Apɨloham yaꞌumo ulɨmentiso soꞌno Sola mehomi
maꞌmentisofoho. 24 Olo aꞌmu sofaꞌumneꞌno
pahnnɨmo hungkuno waselɨmonneꞌno yohono.
Ape sofahusi siko Anɨtuye hungkuno hufaꞌu
paꞌnyo faꞌuyoho. Sɨmoꞌmjosi Hekal kako
hwofɨkiꞌnyo Sainai paꞌnyiyoho. Osopo Anɨtu
kako Mousesɨmo honɨngkano hungkuno
uyɨmentisofoho. Hekalɨye mehomiso syoho
ulohofiyo aꞌamufoho. 25 Hwofɨkiꞌnyo Sainai
sopo hwaho Alepiya woꞌnnyoponoho. Pone
engo Jelusalem hwofɨkiꞌnyo Sainai paꞌnyofoho.

Oso ango pone Jelusalem olo hwahoponjo
aꞌamu osopo humalofoso hofɨko honɨngkano
hungkuno somo inɨngkawowoꞌnɨngkohofo
soꞌno honɨngkano hungkuno hiso hofɨkimo
mekiloꞌmokohumatnꞌnyofoho. Osoꞌno hofɨko
oso hungkuno somo syoho ulohofiyo hwafoho.
Hekalɨye mehomi paꞌnyofoho. 26 I Anɨtuye
hungkuno nomꞌneso Apɨlohamɨye ape nesi
paꞌnyofoho. Sola kako syoho ulohofiꞌmaho.
Oꞌo, ape nefoho. Kako Anɨtuye ahwomomjo
ango nemokosyohumayo paꞌnyiyoho. Ango
Jelusalem songoponoho. Aꞌamu hnꞌnɨmo
momekiloꞌmokonehumajiyoꞌneponoho. Sola
kako nakwoe nenaꞌwohiyoho. 27 Aisaiya oso
ango pone Jelusalem hufaꞌuyo soꞌno Anɨtuye
hungkunomo ole mtɨꞌmokumentisofoho. Ole
nalɨmento,
Kɨko ape hwonjo siki, sɨmonyo fiyo.
Kɨko mehomi aswo momasoꞌnjo ko yonji kɨko

mango engoꞌnji isamoyoka njo.
Hwapɨngoso mehomi piꞌnɨngo engo wosejapm-

monnoho.
Jɨje mehomiso ape syoho ulohofiyo siye

mehomimo uyakolopitnnefoho.
Aisaiya ose mtɨꞌmokumentisofoho.
28 Nje aꞌamu soku, sekwo Solafe hwomu

Aisak paꞌnyo kuyoho. Anɨtu sɨmoꞌmo
Apɨlohammo hungkuno uyonto tɨfi noꞌmo
kakoe hungkuno ne imoꞌnyoꞌne Solamo
hwomu uyɨmentisofoho. 29 Hohosohonta
syoho ulohofiyo siye hwomu sohwo ape ne
siye hwomumo tango uyɨmentisofoho. Oso
paꞌnyo olohonta Anɨtuye Towahuno nakumo

Anɨtuye aꞌamu ne nemokahonɨngki nakwo
tango malokuhwono. Aꞌamu honɨngkano
hungkunomo enjwaꞌmo humalofoso oso
tango hiso nejopalokwofo. 30 I osoꞌno aꞌamu
Anɨtuye hungkuno mtɨꞌmokumentohofoso
ole mtɨꞌmokumentohofi Anɨtu Apɨlohammo
ulɨmento,
Syoho kilohofiyo siꞌnji kakoe hwomuꞌnji wae fiyo.
Syoho kilohofiyo siye hwomu sohwo kako jɨje

hwaho yoꞌmayo hoꞌyangosomomanehoho.
Oꞌo, jɨje ape ne siye hwomu ne sohwo

kakoꞌnohini nomane hweho.
31 Osoꞌno nje aꞌamu soku, nakwo syoho

ulohofiyo siye mehomiꞌmaho. Nakwo
honɨngkano hungkunomo enjwaꞌmo
mohumayoꞌnwoho. Honɨngkano hungkunoso
nakumo momekiloꞌmokonehumajonehoho. Oꞌo,
nakwo ape ne siye mehomiꞌnwoho.

5
Kɨlais kako nakumo isɨhutofonemaꞌmentiso

lopo wohumano.
1 Setenɨye impoꞌango mtaꞌni Kɨlais

nakumo nasɨhutoꞌmentiso hnꞌnwi
nakwo yokumpohnꞌnyo wolohofano.
Honɨngkano hungkunoso sekumo nomokok-
iloꞌmokosehumajoloho.

2 Sekwo upaꞌnɨmno. Ngko Poulɨꞌni
hungkuno waselɨmonneꞌno yohono. Huno
ole losyofɨsyalokwofo. Nakwoe aꞌapaho
sɨhu koloꞌnyoꞌmanji Jutafe honɨngkano
hungkunomo inɨngkayoꞌmanji Anɨtu nakwoe
wonyo wae wenaꞌmtonoho. Huno ose

syofɨsyalokwofoꞌmanji Jisas kako sekwoe
wonyoꞌne poyo siki peꞌnɨmentono. 3Ngko apaꞌno
waselɨmo. Aꞌamu fihwo kako Anɨtuye aꞌamu ne
imoꞌnyo soꞌne kako honɨngkano hungkunomo
inɨngkawesoso kakoe aꞌapaho sɨhu kolofoꞌmanji
oso hwe huhwo sohwo honɨngkano hungkuno
nɨhuꞌno hopiꞌnonohinomo unɨngkaweno.
Nɨhuꞌno kengaꞌnohinomo minɨngkayoꞌmanji
u honɨngkano wonyo kengaꞌno isoꞌmanji
nɨhuꞌnahone tɨkanomo wene hweho. 4 Sekwo
wonyo wayoꞌne honɨngkano hungkuno
inɨngkawowoꞌnɨngkohofoꞌmanji sekwo Jisas
Kɨlaisɨmo nto usɨkwojaoꞌmalofo kuyoho.
Yoꞌmayo wonyoangkafo Anɨtu sekumneꞌno
selohofɨwoꞌnɨngkiso soꞌno sekwo hohujo nto
ikinjaoꞌmalofofoho. 5 Sekwo hohujo ikinjao-
fahonɨngkofi nakwo fehohnjo hnꞌnwi Jisas
nakwoe wonyoꞌne poyo peꞌnɨmentiso somneꞌno
sɨmeho hiꞌntnnono uyahonɨngkuhwono Anɨtuye
Towahuno Wopɨngo kako nakwoe wonyo
honɨngkanomo wae yaofalofoho. Osoꞌno
tɨfi noꞌmo Anɨtu utɨhwaꞌnyopo, Nje mehomi
wopɨngo ne kuyoho nalonefoho. Oso hisoꞌno
nakwo hontohumalohwono. 6 Nakwo Jisas
Kɨlaisɨye mehomi ne imoꞌnɨngkuhwone
soꞌno u aꞌapahomo sɨhu koloꞌnyoso aꞌapaho
makoloꞌnyoso oso sikiyoho. Oꞌo, Jisas Kɨlaisɨye
mehomi ne imoꞌnyoso ole, Jisasɨye hungkunomo
tɨfi inɨngkayo soꞌnji aꞌamu nomꞌne somo sɨmeho
hiꞌntnnono uyo soꞌntnne oso Jisasɨye mehomi
nefe yahinofoho.

7 Sɨmoꞌmo sekwo Jisasɨmo tɨfi hofiyo
inɨngkamotofofoho. I sekwoe yahino wopɨngo

somo tɨhwo pɨjwasehumasoto. Jisasɨye
hungkuno somo inɨngo mopmno eso tɨhwo
selɨmasoto. 8 Anɨtuꞌmaho. Oꞌo, kako
oso honɨngkano wonyo somtaꞌni Jisasɨmo
uhwojahonɨngki sekumo sesɨhutomentiso
hweho. 9 Toho weꞌe sijontanɨngkuhwosi
ifofo yososo toho engo sijɨhwosi yoꞌmayo
hopiꞌnonohinomo wonahumontonoho. Oso
paꞌnyo aꞌamu angaꞌnohino hwasyo hungkuno
selososo sekwo hopiꞌnonohino soku sekwo
hwasyo honɨngkanomo inɨngkowalokwofo.
10 I osoꞌno ole syosefɨsyalokweno. Hwe Engo
sohwo sefoꞌmahonɨngkuhwosi oso hwasyo
hungkunomo inɨngkowalokwofo somo sekwo
hohujo ikinjaofɨkuji Jisasɨye hungkunomnohini
ngko inɨngkowalokwe hopaso finɨngkamno. Oso
aꞌamu sohwo sekumo ole seloso, Sekwo aꞌapaho
sɨhu fɨkoloꞌnɨmno, ose seloso sohwo hwasyo
honɨngkanomo ipesemotaseweso sohwo kakoe
yahino wonyo somneꞌno Anɨtu kako tohino
uyonefoho.

11 Aꞌamu fehohnjo ngkineꞌno ole lalokwofo,
Poul huhwoꞌnji ole lutɨhwawoꞌnɨngkiso, Aꞌamu
honɨngkano hungkunomo inɨngkayoso aꞌapaho
sɨhu koloꞌnyo somo ose inɨngkaofijoꞌmanji
Anɨtu hofɨkoe wonyoso wae weeoꞌmtonoho.
Ngkineꞌno ose lalokwofo. I oso hungkunoso
ngko lutɨhwantɨꞌmtentesi aꞌamu honɨngkano
hungkunomo inɨngkowalokwofo sohwa ngkimo
tango montapeꞌnjo ikutnnesohilo. Oꞌo, ngko Jisas
aꞌamufe wonyo soꞌno iyopo poyo peꞌnɨmentiso
soꞌno ulalokwe soꞌno hofɨko ngkimo
tohino ntapɨwoꞌnɨngkohofofoho. 12 Aꞌamu

sekwoe aꞌapaho fɨkoloꞌnɨmno selalokwofoso
hofɨko hofɨkoe aꞌapahomo nɨhuꞌnahone
sɨhu koloꞌnɨfijoso sekumo selɨkoꞌmafɨkuji
nɨhuꞌnahone moseꞌmafɨkutnnehofo. Osoꞌno
nɨmoꞌnɨngkohoho.

13 U nje aꞌamu soku, honɨngkano
hungkuno somtaꞌni Anɨtu kako sekumo
sesɨhutoꞌmentisofoho. Sekumo pehoꞌne
sesɨhutoꞌmentisoto. Apaꞌno honɨngkano
wonyomo inɨngkayoꞌnetaho. Nɨhuꞌno awonoho.
Olenoho. Nomꞌne aꞌamu somo sɨmeho uyoꞌne
nomꞌne aꞌamu somo ufoꞌmayoꞌne osoꞌne Anɨtu
nakumo isɨhutofonemaꞌmentisofoho. 14 Yoꞌmayo
honɨngkano hungkuno neso hungkuno
angaꞌnohino somo woꞌnnyofoho. Hungkuno
olenoho. Kɨko kikineꞌno kumoꞌnyo hopaso kɨko
aꞌamu hopiꞌnonohino somneꞌno wakumoꞌnono.
15 I sekwo nomꞌne aꞌamu soꞌnji yoka hnnɨngkuji
sɨmeho tohino semnɨngkuhwosoꞌno tango
inɨngkuji ikujoho fongkiꞌnɨfijoꞌmanji i sekwo
iꞌwaho fiyɨmno. I sekwo oso yahino ifijoꞌmanji
sekwo hopiꞌnono wonyo umoꞌnantɨfeho.

Anɨtuye Towahuno Wopɨngofe yahinoꞌnji
aꞌamu hwaho loponjo hnꞌnwiye yahino soꞌntnne
hungkunofoho.

16 Hungkuno ole waselɨmonneꞌno yohono.
Sekwo haloho popmno. Anɨtuye Towahuno
Wopɨngofe mampaho jɨje hunomo huno
kiyɨhwosoꞌno sɨmeho kumoꞌnoso somo tɨfi
finɨngkayo. Ose iyoꞌmanji yoꞌmayo wonyoso
jɨje sɨmeho umo lɨhwosi ko yososo miyonehoho.
17 Ihwoni, jɨje sɨmeho ole kilalofi, Olo honɨngkano

losomo hano fiyo. I Anɨtuye Towahuno
Wopɨngo ole kilalofi, Yoꞌmayo wonyo jɨje
sɨmeho umo lɨhwosi yososo miyonehoho.
Oꞌo, nje honɨngkanomo tɨfi nnɨngkape. Ose
kilalofoho. Osoꞌno oso hwaꞌu jɨje sɨmeho moꞌmo
ikujoho hopa fongkiꞌnalokusiyo. Kɨko yoꞌmayo
uyɨmonji yalokunoso kɨko hopoꞌmaho. 18 Kɨko
Anɨtuye Towahuno Wopɨngomo tɨfi inɨngkusoso
kɨko honɨngkano hungkuno somo enjwaꞌmo
mohumuhnnohino.

19 Yoꞌmayo wonyoso nakwoe sɨmeho
yonesoꞌno huno nayohoho, nomꞌne aꞌamufe
aꞌapahomneꞌno sɨmeho fefoyoso, yoꞌmayo huno
wonyo syafɨsiyoso, honɨngkano wonyomo hano
iyoso, 20 iyo huyoꞌmangoꞌnji sojo huyoꞌmangoꞌnji
yofe hoꞌnomayoso, hwahoponjo hwasyo anɨtu
hwe hwoso sohumo tɨfi inɨngkayo, peefo,
kiꞌnyo imokiyoso, aꞌamu mangohwa imoꞌnontɨfi
ikujoho fongkiꞌnyoso yoka hnnyoso, sɨmano
hintotohino kumnyoso, yofe hoꞌnomaꞌnyoso,
nomꞌne somneꞌno hitoho mulofeꞌnjoso, oꞌo
aꞌamu kakoe yoꞌmayo somneꞌno syafɨsiyoso,
aꞌamu itoꞌno mohumayofoho. Oꞌo hofɨko
husilo husilofo lohofontɨfi nomꞌne aꞌamu
somneꞌno sitofo ujofoho. 21 Nakwoe
sɨmeho aꞌamu nomꞌnefe yoꞌmayo soꞌno hi
umoꞌnyo, mijo yokumpohnꞌnyo nonontɨfi
nilohofoso, yoꞌmayo syohiꞌnyo wonyo iyoso,
yoꞌmayo fonɨfonyo iyo, yoꞌmayo wonyo
iyoso, umo lɨwoꞌnɨngkisofoho. Sɨmoꞌmo
selɨmentohe hopaso apaꞌno yokumpohnꞌnyo
waselɨmonneꞌno yohono. Aꞌamu yoꞌmayo
wonyoso iwoꞌnɨngkohofoso hofɨko Anɨtu

nemokosyohumayo sopo mahufitnnefoho.
22 I osoꞌno nakwo Anɨtuye Towahuno

Wopɨngofe mampahomo inɨngkowasoso
nakwo nomꞌne aꞌamu somneꞌno hitoho
wonalomontonoho. Nakwo Anɨtuꞌnji hungkuno
hnnɨngkuhwasi sɨmeho wonyohofiyoꞌnji
wohumantanoho. Osoꞌno Anɨtuꞌnji aꞌamu
soꞌnjimo sɨmeho pompenjiyo uyantanoho.
Nakwo Anɨtuye Towahuno Wopɨngofe
mampahomo inɨngkowasoso, u aꞌamu nomꞌne
nakumneꞌno wonyo hungkuno losoꞌmanji
nakwo sɨmeho wonyo muyanehwono. Oꞌo,
sɨmeho wopɨngoꞌnji wohumantanoho. Nakwo
aꞌamu nomꞌne somneꞌno hitoho nalofɨhwosoꞌno
ufoꞌmantanoho. Yoꞌmayo wopɨngo
ulohofantanoho. Yoꞌmayo nakwo nomꞌne somo
ulasoso ne umoꞌnɨmontonoho. 23Nakwo nomꞌne
somneꞌno hwahopo wopowantanoho. Nakwoe
yofe mohoꞌnomaꞌnyoꞌnjo uyantanoho. Yoꞌmayo
nakwoe sɨmeho uyɨmonto ko yososo nakwo
honɨngkano wopɨngoꞌnohinomo uyantanoho.
Oso yoꞌmayo yahino wonyoangkafo loso yasoso
honɨngkano hungkunoso yoꞌmayo hwahoponjo
hungkunoso nakumo mopɨjwonamofeꞌnjo
umontonoho. 24 Jisasɨye aꞌamu ne hnꞌnwi olo
soꞌno nano mtitoꞌmentɨhwone, Yoꞌmayo nakwoe
huno wonyo naisoso yoꞌmayo sɨmeho fefoyo
neꞌmaso sohonta ole syafɨsyɨwoꞌnɨngkuhwono.
Mpano. Jisasɨye iyo hwojiyafɨkuꞌnnyopo oso
hisoꞌno nto peꞌnɨmentisofoho. Ose syofɨsyontani
honɨngkano wopɨngomo humalohwono.

25 Anɨtuye Towahuno Wopɨngo kako songo
humayoꞌne kakoe yokumpohnꞌnyo ntnneꞌno ne-

japɨwoꞌnɨngkiso soꞌno nakwo kakimo enjwaꞌmo
wohumano. Kakoe hungkuno somo sɨkuno
huhwo huhwi unɨngkowano. 26Yoꞌmayo nakwoe
yofe engo imoꞌnyoꞌneso mosyafɨsiyoꞌnjo uyano.
Nakwo nomꞌne aꞌamu somneꞌno sɨmano hinto-
tohino monahmnyoꞌnjo uyano. Nakwo nomꞌne
aꞌamu sofe yoꞌmayo soꞌno hi monamoꞌnyoꞌnjo
uyano.

6
Nakwo nomꞌne aꞌamufe tangoso ufoꞌmano.

1 Nje aꞌamu soku, aꞌamu fihwo kako
yahino wonyomo apaꞌno yosoꞌmanji sekwo
Anɨtuye Towahuno Wopɨngofe mampahomo
tɨfi inɨngkawowoꞌnɨngkohofoso sekwo oso
hwe huhwo sohumo honɨngkano wopɨngo
somo apaꞌno tɨpemayoꞌne ufoꞌmapmno. Yoka
nulɨkutoho. Oꞌo, hungkuno wopɨngoꞌnohini
hofiyo ulɨfijoso Anɨtuye honɨngkanomo apaꞌno
fɨpemotamno. Sekwo angaꞌno angaꞌnohino
soku sekwoe humayo somo itoꞌno uhwonɨmno.
Seten kako yamofo selohofahonɨngkuhwosi
sekwo wonyo ifitnnoho. Osoꞌno itoꞌno
uhwontohumamno. 2 Sekwoe aꞌamu somo
yoꞌmayo tango uꞌmasoso sekwo hofɨkimo
ufoꞌmapmno. Ufoꞌmapijoꞌmanji sekwo Jisas
Kɨlaisɨye hungkuno ne somo unɨngkowantɨfeho.
3 Hwe fihwo ole hnnalofi, Ngkimo pehoꞌno
nɨfoꞌmapitnnehofo. Ngko itoꞌnohino hwoꞌnyoho.
Ngko hoponoho. Ose hnnoso sohwo kako hwasyo
hnnalofoho. 4 Aꞌamu angaꞌno angaꞌnohino
soku yoꞌmayo iwoꞌnɨngkino somo kɨko itoꞌno
uhwonyo. Wopɨngoꞌnohino uhwonɨngkohoji

jɨje sɨmeho wopɨngo wakumoꞌnɨmontonoho.
Nomꞌne aꞌamufe yoꞌmayo syoho iwoꞌnɨngkiso
somo uhwonɨngkohoji ole nosyafɨsyohotoho.
Nomꞌne sofe yoꞌmayoso wonyofoho. Nje
yoꞌmayoso wopɨngofoho. Ngko uyakolofohono.
Ose nosyafɨsyohotoho. 5 Oꞌo, Anɨtu kako
sekwo angaꞌno angaꞌnohino sokuye syohomo
sehonɨngkuhwosi yano noselofiyonefoho.
Osoꞌno aꞌamu angaꞌno angaꞌnohino soku sekwoe
syoho soꞌno tango nomapitnnefoho.

6 Aꞌamu sekumo Anɨtuye hungkuno
losetɨhwalokuso sohumo sekwoe wosopayo
hwapɨfe hamniyoho yoꞌmayo fehohnjoso
uyɨmno.

7 Hwe fihwo kako Anɨtumneꞌno hwasyoso
mulonehoho. U hwe fihwo kako wopayo
hulɨhwosi wopayo wofokaꞌmontonoho.
U yoꞌmayo hulososo wofokaꞌmontonoho.
Oso paꞌnyo hwe fihwo Anɨtumneꞌno
hwasyo inɨngkawoꞌnɨngkiso sohwo ne ane
umoꞌnɨmontonoho. Oseso sekwo angaꞌno
angaꞌnohino soku hwasyo hnnɨngkutoho.
8 Aꞌamuso yoꞌmayo wonyo kakoe sɨmeho
umoꞌnyoso ose iwoꞌnɨngkisoꞌmanji u kako
nɨhuꞌnahone tɨkanomo wene hweho. Aꞌamu
nomꞌne sohwo yoꞌmayo Anɨtuye Towahuno
Wopɨngo uloso somo inɨngkawesoꞌmanji u kako
Anɨtuye Towahuno mtaꞌni songo humayoso
nomane hweho. 9 Honɨngkano wopɨngo
somo nohumentani Anɨtuye syoho wopɨngo
soꞌno pisoꞌmoꞌnyo namoꞌnɨngkuhwoloho. Oꞌo,
yoꞌmayo wopɨngo yasoꞌmanji yokumpohnꞌnyo
neꞌnomjɨmɨhwasi sɨkuno Anɨtu hoꞌnahumentiso



Ngkolesiya 6:10 xxxiii Ngkolesiya 6:13

somo yoꞌmayo wopɨngo nomaneꞌnwoho.
10 Osoꞌno sɨkuno huhwo huhwi nakwo aꞌamu
hopiꞌnonohino somo ufoꞌmayoꞌne honɨngkano
tɨpemayoꞌmanji ufoꞌmano. I aꞌamu Jisasɨmo
sɨmeho hiꞌntnnono uyɨwoꞌnɨngkohofo somo
neꞌnohini ufoꞌmafɨkuno.

Jisas nakwoe wonyoꞌne iyo hwojiyafɨkuꞌnnyo
sopo peꞌnɨmentiso soꞌno Poul kako sɨmonyo imen-
tisofoho.

11 Olo hungkuno loso sɨmoꞌmo nomꞌnehumo
ulahonɨngko kako mtɨꞌmokohoho. I olopo
nje ahoꞌnji mtɨꞌmokalokweno. Sekwo
uhwonɨmno. Ifalifaliyo loso mɨkunɨmposo
mtɨꞌmokalokweno. 12Aꞌamu fehohnjo hungkuno
losetɨhwalokwofoso hofɨko sekwoe aꞌapaho
sɨhu sekolofoꞌne umoꞌnalofoho. Hwapɨngoso
ole. Hofɨko aꞌamu aꞌapaho sɨhu kolofoso
yahino somo inɨngkawoꞌnɨngkohofo sofe
sɨmeho wopɨngo umoꞌnyoꞌnefoho. I oso
aꞌamu hungkuno losetɨhwalokwofoso hofɨko
Jisas nakwoe wonyoꞌne peꞌnɨmentiso soꞌno
sɨmeho hiꞌntnnono ufijoꞌmanji Anɨtuye
aꞌamu ne imoꞌnɨfitnnefoho. Aꞌamu huhwo
sohwa osoꞌnohino losetɨhwantɨfijontentesi
aꞌamu honɨngkano hungkunomo enjwaꞌmo
humalofoso hofɨko aꞌamu nolosetɨhwalokwofo
somo tango uyɨkutnnesohilo. Osoꞌno
aꞌapaho sɨhu sekolofoꞌne umoꞌnalofoho.
13 Aꞌamu aꞌapaho sɨhu koloꞌnyoꞌne hungkuno
losetɨhwalokwofo sohwa hofɨko honɨngkano
hungkuno hopiꞌnonohinomo minɨngkayoꞌnjo
yalokwofo. Oꞌo, sekwoe aꞌapaho sɨhu kolofoꞌne
losetɨhwayo hwapɨngoso ole. Hofɨko aꞌamu Juta

somo nakwoe inomokomoyo piꞌnɨngo engo somo
uhwonɨmno ulahonɨngkofi aꞌamu Jutaso hofɨkoe
yofe hoꞌnomalokwofo. 14 Nje yofeꞌnji yoꞌmayo
ntnneso mohoꞌnomanyoꞌnjo yalokweno. Oꞌo,
oloꞌnohino wohoꞌnomaꞌmo. Jisas Kɨlais kako nje
wonyomneꞌno iyo hwojiyafɨkuꞌnnyo sopo poyo
peꞌnɨmentisofoho. Oso hisoꞌno wohoꞌnomaꞌmo.
Hwapɨngoso Jisas ngkineꞌno poyo peꞌnɨmentiso
soꞌno yoꞌmayo hwahoponjoso ngkimo
yokumpohnꞌnyo monɨmokosyohumanehoho.
Oꞌo, Jisas hwahoponjo yokumpohnꞌnyo somo
hwotoho hmmentisofoho. Osoꞌno hwahoponjo
yoꞌmayoso nɨhuꞌnahone ngkilaho lalokweno.
Oso hisoꞌno aꞌamu yoꞌmayo hwahoponjo
somo inɨngkowalokwofoso hofɨko ngkineꞌno
nakwolaho ntantɨkwofo. 15 Aꞌapaho sɨhu
koloꞌnyo yahinoso ne anefoho. Aꞌapaho sɨhu
makolofoꞌnjo yahinoso ne anefoho. Oꞌo, neso ole,
Anɨtu nakumo aꞌamu songo paꞌnyo namokiyo
yahinoso hoponoho. 16 Aꞌamu hopiꞌnono
huno ose uyahonɨngki inɨngkawoꞌnɨngkohofoso
hofɨko Anɨtuye aꞌamu nefoho. Osomneꞌno Anɨtu
kako hitoho ulofɨhwosoꞌno sɨmeho pompenjiyo
uyono.

17 Yoꞌmayo semtɨꞌmokiyohe soꞌno sekwo
nomꞌne tango ntapɨkutoho. Oꞌo, ngko Jisasɨye
syoho ulohofiyo sohwoꞌnɨmo aꞌamu tohino engo
ntapontɨfeso nje aꞌapaho imeꞌnohinofoho.

18 Nje aꞌamu soku, nakwoe Hwe Engo Jisas
Kɨlais kako wosemokosyohumano. Yoꞌmayo
wopɨngo waselohofono. Hungkuno nehopeho.
Ngko Poulɨꞌni semtɨꞌmokiyohefoho. Osohopeho.

